
 

 

MANIFESTO DA COMUNIDADE EDUCATIVA DO IES DE BECERREÁ DIANTE DA  

DECISIÓN DA CONSELLERÍA RESPECTO Á AUTORIZACIÓN PARA A DOCENCIA DE 

MATERIAS CON MENOS DE 10 ALUMNOS/AS. 

A Consellería de Educación suprimiu no noso centro algunhas materias que se 

impartían ata o de agora con menos de 5 alumnos/as, de xeito que desaparece o 

Francés (materia específica) de 3º e 4º da ESO, así como dos dous cursos de Bac, pese 

a ser unha materia da que o alumnado se pode examinar na ABAU (Selectividade) e 

que ten a máxima ponderación posible nesa proba de acceso aos estudos de grao: 0,2. 

E todo isto sucede AÍNDA CON PROFESORA DE FRANCÉS CON DESTINO E HORARIO 

SUFICIENTE PARA IMPARTIR ESTA MATERIA EN TODOS OS CURSOS DA ESO E DO BAC.   

Por este motivo, decidimos mobilizarnos dirixindo as nosas protestas á Xefatura 

Territorial da Consellería de Educación pois cremos que:  

- Se trata dunha decisión inexplicable, xa que nin sequera se pode argumentar unha 

razón económica para facelo neste momento.  

- Opinamos tamén que é unha medida moi inxusta para os centros rurais (abundantes 

en Galicia), deixando en clara desvantaxe ao noso alumnado e ás súas familias fronte 

ao alumnado dos grandes centros urbanos. 

- Que ademais, temos que estar solicitando permiso para poder impartir outras 

materias específicas que contan cunha matrícula de entre 9 e 5 alumnos/as, e que 

nalgún caso igualan ou superan, pese a esas cifras, 1/3 do total do alumnado dese 

grupo. É a Consellería a que non está a considerar a relación desas cifras co número 

total de alumnos/as matriculados no curso en cuestión.  

- Que moi posiblemente, estas materias para as que agora solicitamos autorización 

para o seu desenvolvemento pese a superar claramente os 5 alumnos/as matriculados, 

serán tamén suprimidas no futuro próximo se hai un descenso nesa cifra de inscritos, 

pese a que contamos con profesorado para impartilas en todos os casos.  



- Analizada esta situación, parécenos que estas medidas só poden significar a 

desaparición do Bacharelato no noso centro, ou a redución do mesmo a unha única 

modalidade, obrigando o alumnado da comarca a buscar alternativas fóra dela para 

poder continuar estudos postobrigatorios, extendendo as consecuencias negativas a 

todas as familias que agora mesmo escollen o noso centro como opción académica 

para o Bac,  e que inclúe a familias de concellos de fóra da nosa área de influencia 

académica: Baralla, Navia, Pedrafita e Castroverde, fundamentalmente.  

En vista do exposto, solicitamos: 

Que os responsables da Consellería de Educación reconsideren estas decisións e que 

establezan medidas específicas en funcións das capacidades organizativas de cada 

centro e da disposición de profesorado nos mesmos, evitando crear situacións de 

desvantaxe educativa inxustificables.   

Que se suprima ese apartado normativo que afecta gravemente ao ensino nesta 

comarca. 

Que se desenvolva unha política educativa favorable ao rural galego, no noso caso, 

unha política favorable a todos os centros de ensino dos Ancares que evite os recortes 

de profesorado e de medios para que quen queira poida recibir unha educación en 

igualdade de oportunidades.  

Becerreá,  26 de outubro  de 2021. 


